
Врз основа на член 20 став 1 алинеи 1 и 15
, а во врска со член 18 став 1 алинеја 22 од Законот за аудио и аудиовизуелни медиумски услуги („Службен весник на Република Македонија“ бр. 184/13, 13/14, 44/14, 101/14, 132/14, 142/16, 132/17, 168/18, 248/18 и 27/19), член 39 став 1 алинеи 1 и 15 и член 15 став 1 алинеја 19 од Деловникот за работа на Агенцијата за аудио и аудиовизуелни медиумски услуги бр.01-4351/1 од 29.08.2014 година, а во врска со член 75-ѓ ставови 1 и 2, член 76-а ставови 2, 3 и 8 и член 76-д став 4 од Изборниот законик („Службен весник на Република Македонија“ бр.40/06, 136/08, 148/08, 155/08, 163/08, 44/11, 51/11, 54/11, 142/12, 31/13, 34/13, 14/14, 30/14, 32/14, 196/15, 35/16, 97/16, 99/16, 136/16, 142/16, 67/17, 125/17, 35/18,  99/18, 140/18, 208/18 и 27/19), согласно Заклучокот бр. 02-1699/2 од 29.03.2019 година, Советот на Агенцијата на својата 15-та седница одржана на 29.03.2019 година, донесе 

УПАТСТВО

ЗА НАЧИНОТ НА СПРОВЕДУВАЊЕ НА ОДРЕДБИ ОД ИЗБОРНИОТ ЗАКОНИК ЗА ВРЕМЕ НА
КАМПАЊИТЕ ЗА ПРЕТСЕДАТЕЛСКИТЕ ИЗБОРИ И ЗА ИЗБОРИТЕ ЗА
ГРАДОНАЧАЛНИЦИ НА ДЕБАР, НОВО СЕЛО И ОХРИД ВО 2019 ГОДИНА
I. ОПШТИ ОДРЕДБИ

1. Со ова Упатство се утврдува начинот на кој се применуваат одредбите од член 75-ѓ ставови 1 и 2, член 76-а ставови 2, 3 и 8 и член 76-д став 4 од Изборниот законик со цел на радиодифузерите да им се обезбедат јасни правила и правна сигурност при емитувањето на различните облици изборно медиумско претставување во текот на изборните кампањи за изборите за претседател на Републиката и за градоначалници во општините Дебар, Ново Село и Охрид во 2019 година.

II. РАМНОПРАВЕН ПРИСТАП ВО ВЕСТИТЕ НА МРТ

2. Начинот на распределба на времето во вестите на програмските сервиси на Јавниот радиодифузен сервис, утврден во член 76-а ставови 2 и 3, за време на изборните кампањи во 2019 година, ќе се применува во согласност со одредбите од членовите 75 и 75-а од Изборниот законик, односно на правичен, избалансиран и на непристрасен начин така што ќе обезбеди избалансирано известување во вестите според принципот на еднаквост и за изборот на претседател на Републиката и за изборот на градоначалници на општините и во првиот и во вториот круг од изборите. 
III. БЕСПЛАТНО ПРЕТСТАВУВАЊЕ НА СОБРАНИСКИОТ КАНАЛ

3. Распределбата на времето за бесплатно политичко претставување на Собранискиот канал, предвидена во член 76-а став 8, во текот на изборните кампањи 2019 година се применува на следниов начин:

· Во текот на секој круг гласање за претседател на државата, 3 (три) часа бесплатно политичко претставување за кандидатите за претседател (вкупно шест часа за двата круга), распределено еднакво меѓу кандидатите;

· Во текот на секој круг гласање за градоначалници, 1 (еден) час бесплатно политичко претставување за кандидатите за градоначалници (вкупно два часа за двата круга), распределено еднакво меѓу кандидатите.

IV. ПЛАТЕНО ПОЛИТИЧКО РЕКЛАМИРАЊЕ

4. Начинот на распределба на времето за платено политичко рекламирање, предвиден во член 75-ѓ став 1, во текот на изборните кампањи 2019 година се применува на следниов начин:
· Радиодифузерите за платено политичко рекламирање за двата изборни процеси во 2019 година, и во првиот и во вториот круг на гласање, можат да одвојат вкупно 9 (девет) минути на реален час програма.

· Во 4-те минути за платено политичко рекламирање за политичките партии на власт, ќе се емитува рекламирањето за кандидатот за претседател и за кандидатите за градоначалници поддржани од партиите на власт. 
· Во 4-те минути за платено политичко рекламирање за политичките партии во опозиција, ќе се емитува рекламирањето за кандидатите за претседател и за градоначалници поддржани од партиите во опозиција.

· Во преостанатата една минута за платено политичко рекламирање ќе се емитува рекламирањето за кандидатите за градоначалници поддржани од политичките партии кои немаат пратеничка група во Собранието и за оние кои не се застапени во Собранието.
· Ваквата распределба на времето важи за радиодифузерите кои емитуваат програма на национално ниво и за радиодифузерите на регионално и на локално ниво кои емитуваат програма во општините во кои се бираат градоначалници (Дебар, Ново Село и Охрид).
· Ваквата распределба на времето важи и за радиодифузерите кои ќе емитуваат платено политичко рекламирање само за кандидатите за градоначалници.
· Радиодифузерите кои ќе емитуваат платено политичко рекламирање само на кандидатите за претседател на државата, и во првиот и во вториот круг на гласање, можат да одвојат вкупно 8 (осум) минути на реален час програма наменети само за платено политичко рекламирање. Притоа, кандидатот поддржан од партиите на власт може да добие најмногу 4 минути, а кандидатите поддржани од партиите во опозиција можат да добијат најмногу 4 минути само во оние реални часови во кои само едниот од овие кандидати побарал платено политичко рекламирање. 
5. Спојувањето на платеното политичко рекламирање во два последователни реални часа, предвидено со член 75-ѓ став 2, во текот на изборните кампањи 2019 година се применува на следниов начин:

· Спојувањето на платеното политичко рекламирање во два последователни реални часа не смее два пати по ред да биде за ист кандидат за претседател или за ист подносител на листи на кандидати за градоначалници.

V. ИЗВЕШТАИ ЗА ПЛАТЕНО ПОЛИТИЧКО РЕКЛАМИРАЊЕ
6. Агенцијата за аудио и аудиовизуелни медиумски услуги, согласно член 76-д став 4, е должна пред исплата на трошоците за објавеното платено политичко рекламирање, да достави извештаи до Државната изборна комисија (ДИК). За подготовка на овие извештаи, радиодифузерите се должни да ја известат Агенцијата за емитуваното платено политичко рекламирање на образец што ќе го изработи Агенцијата и ќе го објави на својата веб страница.
7. Радиодифузерите ќе достават извештаи за емитуваното платено политичко рекламирање во следните рокови:

· Првиот извештај ќе биде доставен на 8-от ден од денот на почетокот на изборната кампања, односно на 8 април 2019 година и ќе содржи податоци за платеното политичко рекламирање емитувано во периодот од 1 заклучно со 7 април 2019 година;

· Вториот извештај, ќе биде доставен или на 22 април 2019 година (доколку изборите завршат во првиот круг на гласање) или на 6 мај 2019 година (доколку изборите завршат во вториот круг на гласање) и ќе содржи податоци за платеното политичко рекламирање емитувано во периодот од 8 април 2019 година до завршувањето на кампањата.

8. Агенцијата ќе ги достави до ДИК своите извештаи за платено политичко рекламирање во следните рокови:

· Првиот извештај ќе биде доставен на 10-от ден од денот на изборната кампања, односно на 10 април 2019 година и ќе содржи податоци за платеното политичко рекламирање емитувано во периодот од 1 заклучно со 7 април 2019 година;

· Вториот извештај ќе биде доставен на 7-от ден по завршувањето на изборната кампања, односно на 26 април или на 10 мај 2019 година и ќе содржи податоци за платеното политичко рекламирање емитувано во периодот од 8 април 2019 година до завршувањето на кампањата.

VI. ЗАВРШНИ ОДРЕДБИ

9. Ова упатство влегува во сила со денот на донесување, ќе биде објавено на веб страницата на Агенцијата за аудио и аудиовизуелни медиумски услуги. 
	Бр. 01-1802/1
29.03.2019 година                                 Скопје
	Агенција за аудио и аудиовизуелни

медиумски услуги

Претседател на Советот,

Лазо ПЕТРУШЕВСКИ, с.р.


� Алинеите 8 и 9 се избришани, види: член 8 од Законот за изменување и дополнување на Законот за аудио и аудиовизуелни медиумски услуги („Службен весник на Република Македонија” бр.248/18).

